
Guernesiais

Décllairâtiaon Universaelle des 
Dérouets à l’Haome

Préfache						

Tànt qu’la r’counissànce d’la dignitaï enrachinaïe et des dérouets égaoux et faermes à tous les membes d’la faumille humoïne est lé faond d’la libertaï, d’la justice et d’la paix au maonde, 

Tànt qu’l’éffet du r’fugna et d’la piautrie des dérourets à l’haome était qué des faits vergins aont mattaï la caonscienche à l’érague humoïne, et qu’l’assaene d’aen maonde ou’est qu’les aêtes humoïns sraont libers dé d’visaï et d’creire, liberaïs d’la geaêne et d’la paourtaï a étaï procllâmaï coume lé pus haout d’sir à l’haome, 

Tànt qu’il métchier qu’les dérouets à l’haome seient protégis par aen régllément dé loué pour qué l’haome n’seit pouit tint en tout droïn r’cours, à la révolte caonter la tyraunie et la traïsaon, 
 
Tànt qu’il est métchier d’encouorâgier lé dév’loppement des r’lâtiaons omicâblles enter nâtiaons,
 
Tànt qué dans la Tcharte les paeuplles és Nâtiaons Unies aont caonfirmaï derchier laeu fé dans les dérouets essentiaels à l’haome, dans la dignitaï et la valeur d’la persaone humoïne, dans l’égalitaï des dérouets és haomes et és faumes, et qu’i sé saont mis entchièrement d’la maême idée dé maette en d’vànt l’avànche sociâle et les millaeures caonditiaons dé vie dans énne pus grànd libertaï, 

Tànt qu’les États Membes sé saont engagis à assaeuraï, en travaïllànt ensemblle daove les Nâtiaons Unies, lé respet universael et la pratique des dérouets à l’haome et des libertaïs essentiaelles, 

Tànt qu’énn ententement c’meun dé ches dérouets et ches libertaïs est d’la pus grànd importànce pour remplli entchièrement chutte promaesse ichin, 

Achtaeure, ch’est en tchi, 
L’Assembllaïe Génerâle procllâme
chutte Décllairâtiaon Universaelle des Dérouets à l’Haome 

coume patraon c’meun à ac’vaï pour tous les paeuplles et toutes les nâtiaons, à seule fin qué toutes les persaones et tous l’s argiaots d’la sociétaï, ayànt chutte Décllairâtiaon ichin tout l’temps à l’esprit, tâchent par l’apprenrie et l’écoulâge, dé maette en d’vànt lé respet d’ches dérouets et d’ches libertaïs et par des démarches qui s’dév’loppent, nâtiounales et internâtiounales, d’en assaeuraï la r’counissànce et l’appllicâtion, effective et universaelle, tànt qu’à parmi les paeuplles és États Membes iaeux-maêmes qu’à parmi les paeuplles és territouaires plléchis sous laeu jurisdictiaon.

Articlle 1
Ch’est qu’tous l’s aêtes humoïns saont naïs libers et égaoux en dignitaï et en dérouets. I saont munis daove dé raisaon et d’caonscienche et devraient s’enter caomportaï dans énn esprit d’frèrerie

Articlle 2
Châtcheun a dérouet à tous les dérouets et à toutes les libertaïs procllâmaïs dans chutte Décllairâtiaon ichin sàns autcheune distinctiaon, taïe coume race, couleur, saexe, langue, r’ligiaon, opiniaon qué ch’seit politique qué ch’seit toute aoutr’opiniaon, d’oraene nâtiounâle ou sociâle, dé bians, dé naissànce ou toute aoute situâtiaon. Décaote chenna, ch’est qu’i n’sra fait autcheune distinctiaon faondaïe sus la situtâtiaon politique, juridique ou internâtiounâle du pâïe ou territouaire à tchi qu’énne persaone appartchiant, qué ch’seit indépendànt, sous gardgian’rie, naon-sé-gouvernànt ou sous tout aoute bornément d’souverognetaï.

Articlle 3
Châtcheun a l’dérouet à la vie, la libertaï et la sétchuritaï d’sa persaone

Articlle 4
Pa’autcheun n’sraont tins en escllaviture ni en servitude nitou; l’escllaviture et lé coumarce és escllâves saont d’fendus sous toutes laeus apparences.

Articlle 5
Pa’autcheun n’souffriraont la torture, ni la punitiaon ou les traitements traïters, inhumoïns ou dégradànts nitou.

Articlle 6
Châtcheun a l’dérouet à la r’counissànce à tous les bords coume énne persaone d’vànt la loué.

Articlle 7
Tous saont égaoux d’vànt la loué et aont dérouet sàns distinctiaon à énne protectiaon égâle d’la loué. Tous aont dérouet à la protectiaon égâle caonter toute discriminâtiaon qui villaunerait chutte Décllairâtiaon ichin et caonter toute picogne à énne itaïle discriminâtiaon.

Articlle 8
Châque persaone a l’dérouet à énne r’miède qui vaot d’vànt les tribunaoux nâtiounaoux capâblles caonter les faits villiaunànt les dérouets essentiaels qu’y saont accordaïs par la caonstitutiaon ou par la loué.

Articlle 9
Pa’autcheun n’peuvent aête saisis à l’anchaême, r’tins ni exilaïs nitou.

Articlle 10
Châtcheun a dérouet, en toute égalitaï, à énne caouse publlique et juste tinse par aen tribunâ indépendànt et impartiâ, qui décidera, qué ch’seit ses dérouets et oblligâtiaons, qué ch’seit l’hounêt’taï dé toute atchusâtiaon criminaelle caonter li.

Articlle 11
1. Toute persaone atchusaïe d’énne acte punitive a l’dérouet d’aête caontaïe innocente enterchié qu’sa coupabilitaï ait étaï prouvaïe suivànt la loué dans aen procès publli ou’est qu’alle éra r’chu toutes les gierànties qu’il est métchier d’aver pour assaeuraï sa d’fense.
2. Pa’autcheun n’sraont caondàmnaïs pour des actiaons ou d’s omissiaons qui n’caontaient pas coume acte punitive, suivànt la loué nâtiounâle ou internâtiounâle, au moment quànd qu’i furent faetes. D’itaï, ch’est qu’autcheune punitiaon pus grànde n’sra appllitchie qué la siaune qu’était appllicâblle au moment quànd qu’l’acte punitive fut faete.

Articlle 12
Pa’autcheun n’souffriraont lé destorbier à l’anchaême dans laeu solitude, laeu faumille, laeu maisaon ou laeu correspaondànce, ni d’attacques à laeu-z-houneur et laeu réputâtiaon nitou. Châtcheun a l’dérouet à la protectiaon d’la loué caonter d’itaï destorbier ou d’itaïles attacques.

Articlle 13
1. Châtcheun a l’dérouet d’cirtchulaï liberment et d’chouaisi sa d’meure dédans châque État.
2. Châtcheun a l’dérouet d’tchittaï tout pâïe, maême lé siaun à li étout, et dé s’en r’véni à son pâïe.
Articlle 14
1. Châque persaone a l’dérouet d’trachier l’asile d’la persétchutiaon dans d’aoutes pâïes et d’s’en avàntâgier.
2. Chu dérouet n’peut pouit aête pétitiounaï dans l’cas d’poursuites vraiment faondaïes sus aen tort dé coûteumes et loués d’s ordinaires gens ou d’s actiaons caontraires és buts et principes és Nâtiaon-Unies.
Articlle 15
1. Châtcheun a l’dérouet à énne nâtiounalitaï.
2. Pa’authceun n’peuvent aête déhalaïe d’laeu nâtiounalitaï à l’anchaême, ni du dérouet d’chàngier laeu nâtiounalitaï nitou.
Articlle 16
1. Haomes et faumes d’âge, sàns autcheune restrictiaon tànt qu’à la race, à la nâtiounalitaï ou à la r’ligiaon, aont lé dérouet dé s’mariaï et d’faondaï énne faumille. Il aont des dérouets égaoux en vouaie du mariâge, durànt l’mariâge et au temps d’sa séparâtiaon.
2. Lé mariâge n’peut rianqu’aête enterprins atou lé liber et plloïn accord des mariaïs d’siraeux
3. La faumille est l’élément naturael et essientiael d’la sociétaï et a dérouet à la protectiaon par la sociétaï et l’État. 
Articlle 17
1. Châque persaone a l’dérouet d’aver d’la propriétaï à ièle seule aussi bian coume à quànté d’aoutes.
2. Pa’autcheun n’peuvent aête déhalaï à l’anchaême d’sa propriétaï.

Articlle 18 
Toute persaone a l’dérouet à la libertaï d’pensaïe, d’caonscienche et dé r’ligiaon; chu dérouet entend la libertaï d’chàngier dé r’ligiaon ou d’créyànche, et la libertaï d’affirmaï sa r’ligiaon ou sa creyànche étout, seule ou en c’meun à quànté d’aoutes, tànt qu’en publli, tànt qu’en son tout saeu, par l’apprenrie, les pratiques, lé tchulte et la cérémonie. 

Articlle 19
Châtcheun a l’dérouet à la libertaï d’opiniaon et d’espressiaon; chenchin entend lé dérouet dé n’souffri pouit l’intchiet pour ses opiniaons et d’trachier, dé r’chêve et dé r’lâtaï l’informâtiaon et l’s idées par autcheun mouoyen et sàns caonsiderâtiaons és fraontchières étout.

Articlle 20
1. Tout a l’dérouet à la libertaï d’assembllaïe et d’associâtiaon en paix.
2. Pa’autcheun n’peuvent aête oblligis d’appartni à énne associâtiaon.

Articlle 21
1. Châtcheun a l’dérouet dé prende part au gouvernément d’son pâïe, qué ch’seit diraecte qué ch’seit par r’persentànts liberment chouaisis.
2. Châtcheun a dérouet à avoïnde également és services publlis dans son pâïe.
3. Lé gré au paeuplle est la faondâtiaon d’l’autoritaï du gouvernément; i faoura qu’chu gré s’mourte dé temps en temps par d’s hounêtes électiaons, au vote universael et égâ et au balot segret ou suivànt énne maunière caomparâblle assaeurànt la libertaï au vote.

Articlle 22
Châtcheun, coume membe d’la sociétaï, a l‘dérouet à la sétchuritaïe sociâle et a dérouet à la satisfactiaon, toute grâce à l’effort nâtiounâ et à la co-opérâtiaon internâtiounâle et suivànt l’organisâtiaon et les rassources à châque État, des dérouets écoumoumiques, sociaoux et tchulturaels tout-à-travaers d’métchier à sa dignitaï et au liber dév’loppement d’sa persounalitaï, 

Articlle 23
1. Châque persaone a l’dérouet au travas, au liber chouais dé s’n empllé, à des caonditaions justes et satisfaisàntes dé travas et à la protectiaon caonter la mànque d’l’empllé.
2. Tous aont lé dérouet, sàns autcheune discriminâtiaon, à des gâges égaoux pour aen travas égâ.
3. Tous qui travaïllent aont lé dérouet à énne paie juste et satisfaisànte li assaeurànt et à sa faumille étout énne existànce daegne d’la dignitaï humoïne et supllémentaïe, s’il est métchier, par d’aoutes mouoyens d’protectiaon sociâle.
4. Châque persaone a l’dérouet d’faondaï à quànté d’aoutes d’s uniaons és ouvériers, et d’les jouoïnde pour la protectiaon d’ses interêts.

Articlle 24
Châtcheun a l’dérouet au r’paos et au laisi, chenna entend à énne modérâtiaon raisounâblle d’haeures à travas et, dé temps en temps, du temps hors payi.

Articlle 25
1. Châque persaone a l’dérouet à énne qualitaï d’vie suffisànte pour gierànti sa sàntaï et son bian-aête et chaeux d’sa faumille étout, chenna caonte la maugerie, les griements, la maisounerie, les souogns médicaoux et les services sociaoux dé metchier étout; alle a l’dérouet au saeurtaï si en cas d’la mànque d’empllé, d’la maladie, d’l’affllictiaon, du veuvâge, d’la vieillaesse ou dans l’s aoutes cas dé paerte dé gogne-poïn à caouse des circaonstànces hors d’son gré.

2. La mèrie et l’éfànche aont dérouet à-n-aen souogn et à énne assistànce spéciaoux, Tous l’s éfànts, qu’i  seient naïs dans l’mariâge ou hors du mariâge, s’avàntâgent d’la maême protectiaon sociâle.

Articlle 26
1. Châtcheun a l’dérouet à écoulâge. Il est métchier qué l’écoulâge seit offaert pour érian, au mouoïns és étages prumaires et essentiaels.  L’écoulâge prumaire sra oblligatouaire.  L’écoulâge technique et professiounael sraont à aver gén’râlement et lé haout écoulâge sra à aver également à tous suivànt laeu mérite. 

2. I faout qu’l’écoulâge seit navidgi au plloïn épognissement d’la persounalitaï humoïne et au rendurchissement du respet des dérouets à l’haome et des libertaïs essentiaelles. I faout qu’i pousse en d’vànt l’entendement, la ch’taunerie, l’omiti enter toutes les nâtiaons et toutes les giaines râciâles et r’ligiaeuses, et l’dév’loppement étout d’s activitaïs des Nâtiaons Unies pour l’soutchian d’la paix.

3. Les gens aont lé dérouet d’chouaisi d’àvànche la maunière d’écoulâge à baïllier à laeus éfànts. 

Articlle 27
1. Châtcheun a l’dérouet dé prende part liberment à la vie tchulturaelle d’la c’meunitaï, dé s’pllaire d’s arts et d’participaï à l’avànche scientifique et és avàntâges qu’en sortent.
2. Châtcheun a l’dérouet à la protectiaon des intérêts attoutchâblles et moraoux qui saont hors d’toute productiaon scientifique, litéraire ou artistique dé tchi qu’il est l’auteur.

Ariticlle 28
Châtcheun a dérouet à énn ordre sociâ et internâtiounâ en tchi qu’les dérouets et les libértaïs procllâmaïs dans chutte Décllairâtiaon ichin peuvent y aver plloïn effet.

Articlle 29
1. Tout l’maonde a des dévouaers endviaers la c’meunitaï en tchi qu’rianqu’lé liber et plloïn dév’loppement d’sa persounalitaï est possiblle.
2. Dans l’exercise d’ses dérouets et la jouissànce d’ses libertaïs, châque persaone n’souffrira qué d'restrictiaons établlies par la loué à seule fin d’assaeuraï la r’counissànce et l’respet des dérouets et libertaïs d’aoutes et pour satifaire les bésouogns d’la moralitaï, d’l’ordre publli et du bian-aête dans énne sociétaï démocratique.
3. Ches dérouets et libertaïs n’peuvent aête, en autcheun cas, s’exerçaï caontraire és buts et és principes des Nâtiaons Unies.
Articlle 30
Pas rian dans chutte Décllairâtiaon ichin n’peut aête caomprins coume entendànt, pour énn État, énne giaine ou énne persaone autcheun dérouet d’faire énne activitaï ou d’prende part à autcheune actiaon visie à la rouaene d’autcheun des dérouets et d’autcheune des libertaïs procllâmaïs ichin. 


Notes:

The Universal Declaration is not a legally binding document. But it is used from time to time to interpret some rights treaties that are legally binding

The translation was undertaken by Jan (Yan) Marquis and supported by the Guernsey Language Commission.

Jan Marquis (Yan) hereby asserts his right to be identified as the Guernesiais translator of the UDHR.

